
1. Croeso a chyflwyniadau

1.1 Croesawodd JH bawb i'r Amgueddfa Genedlaethol a diolchodd i HE am gytuno i gynnal y cyfarfod.

2. Diweddariad ar Raglen Hwb/Dysgu Digidol yn y Gymru Ddigidol – Lindsay Harvey / Chris Owen

2.1 Nododd LH y bu llai o osodiadau band eang yn ystod mis Mawrth, gyda'r nifer yn amrywio rhwng 30 yr wythnos i ddim un ar adegau. 

2.2 Fodd bynnag, nododd LH fod rhai ysgolion yn syrthio'r tu allan i'r dyddiad cyflenwi gwreiddiol, sef 31 Gorffennaf 2014. Mae’r rhain yn cynnwys:

2.2.1 Ysgolion Ynys Môn - mae AdAS yn dal i aros am gadarnhad terfynol gan yr awdurdod lleol.

2.2.2 Ysgolion cynradd mawr – mae trefniadau ar y gweill i bob ysgol gynradd â mwy na 300 o ddisgyblion dderbyn cysylltiad cyflymach; yn debyg i beth sy'n cael ei roi i ysgolion uwchradd.

2.2.3 “safleoedd problem fawr” – lle mae costau gosod yn sylweddol uwch. Mae Tîm Grant Dysgu yn y Gymru Ddigidol wrthi'n aros am arweiniad gan y Gweinidog ynglŷn ag opsiynau arfaethedig.

2.3 Cadarnhaodd LH fod y “safleoedd problem fawr” hyn yn cael eu harolygu ar hyn o bryd. Mae hyn yn cynnwys tri cham: 

2.3.1 Arolwg desg - amcangyfrif amser adeiladu, pellter o'r blwch cysylltiad ac ati

2.3.2 Arolwg safle – cyn ymgymryd ag unrhyw waith adeiladu

2.3.3 Arolwg ar leoliad - er mwyn pennu a ellir ymgymryd â'r gwaith (unwaith y dechreuir ar y gwaith, efallai bod cwndid yn anaddas, gan olygu bod angen gwneud mwy o waith).
2.4 Mae Tîm Grant Dysgu yn y Gymru Ddigidol hefyd wrthi'n ymgymryd â phrofion annibynnol, gan ymweld â sampl o 100 o ysgolion sydd wedi elwa o'r grant, a sicrhau bod y cyflymderau angenrheidiol yn cael eu gwireddu yn yr ystafelloedd dosbarth. Hyd yma, mae tua 50% o'r rhain wedi cael eu harolygu.

2.5 Nododd LH mai'r cyflymder tybiannol gofynnol yw 30kbps y disgybl. 

2.6 Gofynnodd MJ beth yw'r goblygiadau i ysgolion lle mae arolwg ystafell ddosbarth yn dangos nad yw'r cyflymderau a ddymunir yn cael eu gwireddu. Nododd LH y byddai'n rhaid cysylltu â'r awdurdod lleol perthnasol yn hytrach na'r ysgolion eu hunain, gan fod y cytundeb grant rhyngddo ef a Llywodraeth Cymru. 

2.7 Holodd HM a fydd Tîm Grant Dysgu yn y Gymru Ddigidol yn monitro cyflymderau ar draws pob ysgol sydd wedi elwa o'r grant. Nododd LH na fyddai'n ymarferol i Dîm Grant Dysgu yn y Gymru Ddigidol wneud hyn, oherwydd yr amser sydd ei angen i brofi dim ond sampl o 100 o ysgolion. Fodd bynnag, mae telerau ac amodau’r grant yn cynnwys gofyniad i bob awdurdod lleol adrodd ar berfformiad ar draws ei holl ysgolion erbyn 30 Medi 2014. Yr adroddiad hwn fydd yn pennu a gaiff refeniw'r dyfodol ei ryddhau yn llawn neu beidio. 

2.8 Codwyd y mater bod awdurdodau lleol yn rhwystro gwefannau. Ymddengys fod arbenigwyr technegol o fewn awdurdodau lleol yn penderfynu beth sy'n briodol ac yn amhriodol i rwydweithiau ysgolion ei weld, heb ymgynghori â staff addysgu o gwbl. Mewn rhai achosion, mae rhai nodweddion o fewn Hwb wedi'u rhwystro heb unrhyw esboniad.

2.9 Nododd LH y bydd yn cyfarfod â chysylltiadau awdurdodau lleol a chonsortia ddydd Iau 10 Ebrill lle y caiff y mater hwn ei godi, ynghyd â nifer o faterion eraill a godwyd yn ddiweddar.

2.10 Nodwyd bod awdurdodau lleol yn amharod iawn i gymryd unrhyw fath o risg ar hyn o bryd, felly oni bai bod Llywodraeth Cymru yn fodlon mabwysiadu a rheoli'r risgiau hyn, mae'n annhebygol y bydd y sefyllfa'n newid yn y dyfodol agos.

2.11 Nododd LH y bydd gwerthusiad llawn o'r Grant Dysgu yn y Gymru Ddigidol a bydd y tri bwrdd prosiect cysylltiedig yn gweld cwmpas llawn hyn cyn eu dyfarniad. 

2.12 Gofynnodd JH a ellid atgoffa ysgolion y dylent fod wedi derbyn budd y Grant bellach. 

2.13 Nododd LH fod ysgolion eisoes wedi cael eu hysbysu'n helaeth drwy'r sianeli y cytunwyd arnynt gan gynnwys Dysg, Hwb, eu hawdurdodau lleol a thrwy Socitm. 

2.14 Awgrymodd MJ y dylid atgoffa awdurdodau lleol y dylid hyrwyddo hyn i'r ysgolion. Awgrymodd JH hefyd y dylai LH gynghori cynrychiolwyr sy'n mynychu cyfarfod Socitm y dylai Penaethiaid gael y wybodaeth ddiweddaraf. 

2.15 Awgrymodd JH y dylid cynnwys nodyn atgoffa pellach yng nghylchlythyr Dysg. Cytunodd LH ond gofynnodd a allai hyn aros tan dymor yr hydref, pan fydd dyddiad cau 31 Gorffennaf wedi mynd heibio, er mwyn annog ysgolion sydd eto i weld budd y grant i gysylltu â'u hawdurdod lleol.

2.16 Hefyd nododd LH fod Cynllun Cyfathrebu Hwb wedi'i gymeradwyo, felly dylid ei ddefnyddio fel sail i gyfathrebu o fewn ysgolion. Mae'n bwysig iawn bod Llywodraeth Cymru yn dilyn y llwybrau priodol rhag iddi gael ei gweld fel petai'n anwybyddu awdurdodau lleol a chonsortia.

2.17 Nododd GM fod penaethiaid o fewn ei gonsortiwm yn ymddangos fel pe baent yn derbyn y wybodaeth ddiweddaraf i gyd felly nid oedd yn rhagweld unrhyw broblemau. 

2.18 Nododd LH fod awdurdodau lleol yn gallu defnyddio hyd at 5% o'r grant at ddibenion gweinyddol. Bydd angen cyflwyno tystiolaeth o hyn fel rhan o'u hadroddiad cryno.

2.19 Tynnodd MJ sylw at y ffaith nad yw awdurdodau lleol fel petaent yn ystyried terfynau amser wrth ddelio ag ysgolion - gan ddisgwyl i ffurflenni pwysig iawn gael eu dychwelyd yn gyflym iawn ar ddiwedd y flwyddyn ysgol. 

2.20 Esboniodd LH i'r Cyngor ei fod yn bwriadu trefnu cyfarfod rhwng cydweithwyr awdurdodau lleol, consortia addysg rhanbarthol ac ysgolion ym mis Gorffennaf er mwyn trafod gwariant Grant Dysgu yn y Gymru Ddigidol. 

Hwb
2.21 Cadarnhaodd CO fod 739 o ysgolion wedi derbyn hyfforddiant ar llwyfan Hwb+ bellach, gan gynnwys 1050 o ddefnyddwyr unigol.

2.22 Bwriedir i hyfforddiant Tranche 5 ddechrau ar 9 Ebrill, gyda'r Tranche uwchradd i ddechrau ar 6 Mai. Trefnwyd 81 o sesiynau hyd yma, yn cynnwys hyd at 1215 o athrawon.

2.23 Cafodd y gragen uwchradd newydd ei hawdurdodi ym mis Mawrth. Cytunodd pawb dan sylw mai gohirio'r hyfforddiant uwchradd nes i'r gragen gael ei hailddylunio oedd y penderfyniad cywir.

2.24 Nododd GM fod y gragen newydd yn fwy addas a sefydlog o'i chymharu â'r cregyn a gyflwynwyd mewn arddangosiadau blaenorol. 

2.25 Gofynnodd HM a fyddai sesiwn ragarweiniol ar gael. Nododd CO y byddai deuddydd llawn o hyfforddiant yn cael ei gynnig i dri chynrychiolydd o bob ysgol. Y bwriad yw i Arweinwyr Digidol Hwb gyflwyno'r rhaglen hyfforddi uwchradd lawn erbyn diwedd y flwyddyn academaidd bresennol. Yn ystod tymor yr hydref, byddant yn dechrau datblygu sesiynau sy'n canolbwyntio mwy ar destunau penodol fel blogiau, wicis ac ati. 

2.26 Mae Office365 bellach wedi'i chyflwyno i bob ysgol yng Tranche 4. Mae Learning Possibilities ar y trywydd iawn i gyflwyno hyn i'r holl ysgolion sy'n weddill erbyn diwedd mis Mehefin.
2.27 Ers 4 Ebrill, mae pob ysgol, ac eithrio 40 o ysgolion cynradd ac arbennig ledled Cymru, wedi ei darparu ar y llwyfan. Mae Learning Possibilities wrthi'n aros am ddata disgyblion ar gyfer yr ysgolion hyn, ond disgwylir y caiff y rhain eu cwblhau erbyn diwedd tymor yr haf. Mae nifer o ysgolion templed uwchradd yn weddill, sy'n gysylltiedig ag UCDau yn gyffredinol.

2.28 Yna o fis Medi 2014, canolbwyntir yn bennaf ar gyflwyno'r llwyfan i rieni, llywodraethwyr a'r cyhoedd.

2.29 Drwy gontract newydd y Storfa Cynnwys Digidol Genedlaethol, caiff tudalen flaen Hwb ei hailddylunio fel tudalen lanio dangosfwrdd ar gyfer pob defnyddiwr. Oddi yma byddwch yn gallu llywio'n syth i unrhyw ran o'r safle neu fewngofnodi i lwyfan Hwb+ eich ysgol. Mae hyn hefyd yn cynnwys ardal ger y gwaelod lle bydd materion e-ddiogelwch yn cael eu hyrwyddo. 

Y Storfa Cynnwys Digidol Genedlaethol

2.30 Nododd CO y bydd yr holl gynnwys ‘cyhoeddus’ a oedd ar gael yn flaenorol yn parhau i fod ar gael yn rhwydd i bob defnyddiwr. Dim ond cynnwys a ddatblygwyd yn benodol fel rhan o'r contract newydd gyda CDSM fydd yn cael ei gyfyngu i ddefnyddwyr dilys, oni bai bod y cynnwys a ddaw i law ar gael yn gyhoeddus yn barod.

2.31 Pwysleisiodd LH na fydd yn bosibl cynnal unrhyw ddeunyddiau Saesneg yn unig ar Hwb - rhaid i bob adnodd newydd fod yn ddwyieithog. Mae cyfleodd i gyfeirio pobl at ddeunydd Saesneg yn unig ar safleoedd eraill os yw'n berthnasol.

2.32 Dywedodd IT wrth y Cyngor fod y BBC wrthi'n datblygu prosiectau codio ynghlwm wrth un o'i eiddo proffil uchel, a'i fod yn gobeithio ei lansio yn ystod Wythnos Arloesedd Digidol ym mis Gorffennaf. Nododd LH fod hyn yn swnio'n gyffrous iawn, ac er na fyddai'n bosibl iddo fod ar gael drwy Hwb, dylai fod yn bosibl cyhoeddi erthygl newyddion, gan gynnwys dolen wefan y BBC. 

2.33 Mae adolygiad archwiliad CLAS llawn o Ganolfan Ddata Blaenafon ar fin cael ei gwblhau. Oddi yma y mae cyflenwr y Storfa Cynnwys Digidol Genedlaethol yn gobeithio cynnal y gwasanaeth.

Digwyddiadau CwrddHwb

2.34 Tynnodd CO sylw at y ddau GwrddHwb llwyddiannus a gynhaliwyd yng Nghaerdydd ar 6 Mawrth a 3 Ebrill. Cynhelir y digwyddiad nesaf ym Merthyr ar 15 Mai a bydd yn canolbwyntio ar y Celfyddydau ym Myd Addysg.

Digwyddiad Dysgu Digidol Cenedlaethol

2.35 Nododd CO fod pob siaradwr wedi cadarnhau y bydd yn bresennol yn y digwyddiad, ac y bydd Simon Brown o Estyn bellach yn siarad yn ystod y sesiwn bore yn hytrach nag Ann Keane. 

2.36 Gofynnodd JH a fyddai'n bosibl trefnu gweithdy ychwanegol i'w gynnal yn ystod y digwyddiad, lle gellir datblygu cysylltiadau at feysydd eraill a gwmpesir gan Wythnos Arloesedd Digidol (Y Celfyddydau a'r Cyfryngau, Gemau, Economi ac ati). Ychwanegodd IT y gosodir heriau i'r sawl sy'n bresennol ar ddiwrnod cyntaf Wythnos Arloesedd Digidol, y bydd angen eu cyflawni drwy gydol yr wythnos. Hyd yma nid oes cyswllt na orgyffwrdd gwirioneddol rhwng ein digwyddiad ni a'r agweddau eraill ar y digwyddiad sy'n wythnos o hyd. 

2.37 Nododd LH, er y byddai buddion amlwg yn deillio o hyn, y cymeradwywyd yr agenda'n ffurfiol gan y Cyngor nôl ym mis Ionawr a bod tîm Cyfathrebu a Marchnata AdAS eisoes yn gwneud y trefniadau perthnasol.

2.38 Awgrymodd PR y posibilrwydd o addasu'r gweithdy Ôl-16 a gyflwynir gan PR a HM. Fodd bynnag, pwysleisiodd LH y byddai'n amharod i wneud hyn yn dilyn adborth ar y digwyddiad y llynedd ynglŷn â'r diffyg sylw a roddwyd i addysg Ôl-16.

2.39 Pwysleisiodd IT y dylid gwneud rhywfaint o ymdrech i orgyffwrdd â'r dyddiau eraill - cael y sawl sy'n bresennol i gymysgu â phobl nad ydynt o anghenraid o amgylchedd addysgol. 

2.40 Cynigodd IT y dylai'r sesiwn lawn (bore) gael ei ffrydio'n fyw i ystafell arall yn y lleoliad, lle y gallai pobl eraill (cynrychiolwyr masnachol efallai) ei gwylio, ond heb gymryd rhan. Yna, gellid cynnal sesiwn ychwanegol yn dilyn y seremoni gloi, lle y gallai'r rhai sy'n gallu aros ac sydd â diddordeb mewn ateb yr her a meithrin cysylltiadau wneud hynny. Cytunwyd i gyflwyno'r cynnig hwn gerbron tîm Marchnata a Chyfathrebu AdAS. 

Gwobrau NDLE

2.41 Mae Gwobrau NDLE 2014 bellach wedi cael eu hysbysebu a'r dyddiad cau ar gyfer ceisiadau yw dydd Mawrth 6 Mai. Caiff y cyfle ei hysbysebu i bawb perthnasol yn ystod yr wythnosau i ddod.

2.42 Cytunwyd ar y panel o feirniaid ar gyfer y gwobrau eleni, ac mae'r trefniadau a'r dyddiadau/lleoliadau ar gyfer y broses ddyfarnu wedi'u cadarnhau.  Mae'r panel yn cynnwys cynrychiolwyr o bob sector a'r Cyngor, yn ogystal ag arbenigwyr allanol (S4C, Llyfrgell Genedlaethol Cymru ac ati). Gobeithir hefyd y bydd un person ifanc ar y panel er mwyn rhoi safbwynt llais y dysgwr. 

2.43 Bwriedir ffilmio pawb sy'n cyrraedd y rhestr fer ar leoliad a chanolbwyntio ar y defnydd o'r adnodd neu'r prosiect yn yr ystafell ddosbarth. Mae'r tendr ar gyfer y ffilmio yn cael ei baratoi ar hyn o bryd, a chaiff ei ryddhau cyn y Pasg.

Trwyddedu ERA

2.44 Nododd CO, am £80k, y dylai fod yn bosibl prynu trwydded ERA ar gyfer pob ysgol yng Nghymru. (Byddai hyn yn cynnwys gostyngiad o 30%.) Nododd IT, gyda'r newidiadau sydd ar fin digwydd i gyfraith hawlfraint, y gallai gostio tua £50k.

2.45 Nododd CO y byddai'r mwyafrif o'r gost yn mynd tuag at brynu trwyddedau BoB (Box of Broadcast), a ddylai gostio tua £5k ymlaen llaw a £5k ychwanegol y flwyddyn ar gyfer pob ysgol. Fodd bynnag, nododd IT mai dim ond un pecyn ‘pen blaen’ ymysg llawer oedd BoB ac y gellid cyflawni'r ‘pen blaen’ hwn mewn ffyrdd eraill.

Cam Gweithredu: Tîm Hwb i ymchwilio ymhellach i gostau Res y BBC â thîm technegol y BBC a rhoi diweddariad pellach i'r Cyngor.

3. Gary Stone – Cymru Ddigidol 

3.1 Rhoddodd GS drosolwg cryno o'i waith fel Pennaeth Strategaeth a Gweithrediadau ar gyfer Cymru Ddigidol, o fewn Adran Economi, Gwyddoniaeth a Thrafnidiaeth Llywodraeth Cymru. Pwysleisiodd GS fod y maes gwaith hwn yn parhau i fod yn waith sy'n mynd rhagddo ac nad yw'r Gweinidogion wedi'i gymeradwyo eto. 
3.2 Nod y polisi yw gwneud Cymru'n wlad wirioneddol ddigidol, yn unol ag ymrwymiad Llywodraeth Cymru o fewn ei Rhaglen Lywodraethu - “Rhoi strategaeth Cymru Ddigidol Llywodraeth Cymru ar waith, gan ddefnyddio technolegau digidol i greu cyfleoedd...ar gyfer ein holl ddinasyddion, busnesau a chymunedau”. 

3.3 Datblygwyd y polisi ar sail anghenion dinasyddion a busnesau, gan wella cydweithredu ar draws y wlad. Ar hyn o bryd nid oes un rhif adnabod ar gyfer dinasyddion yng Nghymru - fodd bynnag, disgwylir y cyflwynir un rhif adnabod digidol ar gyfer unigolion yn y dyfodol. 

3.4 Gwasanaethau cyhoeddus – i'w gwneud yn ddigidol er mwyn hwyluso mynediad at wasanaethau mwy effeithlon a chyfleus.

3.5 Fodd bynnag, bydd rhaid ymdrechu i beidio dieithrio'r rhai nad ydynt yn ymgysylltu ac nad oes ganddynt ddiddordeb mewn symud gyda'r oes. Efallai mai greddf gyntaf y rhai sy'n gweithio yn y sector technoleg fydd codi'r ffôn yn hytrach na mynd i chwilio ar-lein.

Cam Gweithredu: Unrhyw gwestiynau gan aelodau i'w cyflwyno drwy CR. 

4. Nia Williams – Amgueddfa Genedlaethol Cymru
4.1 Rhoddodd Nia Williams (NW), Pennaeth Dysgu, Cyfranogi a Dehongli, drosolwg o waith ei thîm a'r ailstrwythuro a fydd yn digwydd yn fuan. 

4.2 Hefyd, trafododd NW fireinio gwefan Casgliad y Werin Cymru (fel y'i cyflwynwyd i gyfarfod y Cyngor ym mis Medi) yn ogystal â gwefannau eraill yr Amgueddfa Genedlaethol a reolir gan y tîm. 

4.3 Soniodd NW am yr ymdrech i ddigideiddio llawer o weithiau celf arwyddocaol er mwyn i bobl allu eu gweld ar-lein, yn ogystal â ‘deunyddiau’ eraill, mwy anghyffredin - ffrydiau camera byw o ystlumod a hebogesau tramor ac ati. 

4.4 Caiff y gwaith o adeiladu pentref oes haearn ei ffilmio er mwyn ei lanlwytho a'i ffrydio ar y wefan, yn ogystal â llawer o weithgareddau eraill, yn cynnwys Diwrnod Golch Beti Bwt. 

4.5 Soniodd NW am weithgaredd Athro'r Ardd a gynhelir pob gwanwyn, lle mae ‘gwyddonwyr ysgol’ (disgyblion) yn monitro'r tywydd ac yn nodi pryd mae blodau'n agor, er mwyn darganfod sut mae'r tymhorau newidiol yn effeithio ar flodau'r gwanwyn. 

4.6 Yna soniodd NW am ap Aurasma (sy'n cynnwys ‘gosod gwybodaeth ddigidol ar ben y byd ffisegol’)

4.7 Yna dangosodd NW fideo a ddatblygwyd gan ddisgyblion ym Mhlasmawr, yn defnyddio elfennau o'r casgliad. Gwnaethant greu segmentau animeiddiedig, rhoi troslais a golygu'r rhain gyda'i gilydd ynghyd â chlipiau o fenyw oedrannus yn adrodd ei hanes yn tyfu i fyny. 

4.8 Crëodd yr hyn y mae'r Amgueddfa Genedlaethol wedi'i gyflawni argraff fawr ar JH a diolchodd i NW am ddod i siarad â'r Cyngor. Oherwydd cyfyngiadau amser awgrymodd JH y dylid cyflwyno unrhyw gwestiynau ar gyfer NW drwy CR ar ôl y cyfarfod. 

Cam Gweithredu: Aelodau'r Cyngor i gyflwyno cwestiynau ar gyfer NW i CR.

5. Cyflwyno… Owen Evans – Cyfarwyddwr Cyffredinol, Yr Adran Addysg a Sgiliau
5.1 Diolchodd JH i OE am gytuno i ddod i siarad â'r Cyngor heddiw a rhoddodd OE drosolwg cryno o'i yrfa hyd yma, yn gweithio i BT am ddeng mlynedd ac ar brosiectau arloesol yn gysylltiedig ag addysg a thechnoleg ledled y DU. 

5.2 Mae nawr yn swyddog cyfrifyddu AdAS, sef swyddog uchaf Llywodraeth Cymru sy'n atebol i'r Gweinidog Addysg a Sgiliau.

5.3 Mae gan AdAS tua 700 o staff, wedi'u rhannu'n dri grŵp, yn cwmpasu pob cyfnod addysg:

· Seilwaith, Cwricwlwm, Cymwysterau a Chymorth i Ddysgwyr

· Sgiliau, Addysg Uwch a Dysgu Gydol Oes

· Safonau a Gweithlu Ysgolion

5.4 Dywedodd OE nad yw Cymru yn cystadlu ar ei gorau mewn perthynas â safonau rhyngwladol ar hyn o bryd. Tra bod gennym nifer o ysgolion ardderchog ledled y wlad, y gobaith yw y daw'r rhain i fod y norm i bob pwrpas.

5.5 Mae AdAS wrthi'n brwydro i gynnal ei buddsoddiad dros yr ychydig flynyddoedd nesaf. Bydd yn rhaid dod o hyd i arbedion o fewn ei chyllideb ar gyfer eleni, a bydd yn rhaid gwneud arbedion pellach y flwyddyn nesaf. Prif flaenoriaethau'r Gweinidog yw gwella llythrennedd a rhifedd, yn ogystal â lleihau'r bwlch tlodi. 

5.6 Awgrymodd OE y dylid gwahodd Alisdair McDonald i fynychu cyfarfod yn y dyfodol. 

5.7 Siaradodd OE am obeithion i Gymru mewn perthynas ag asesiadau PISA a chystadlu ar feincnodau rhyngwladol. 

5.8 Nododd OE, o fis Mehefin 2014, na fydd unrhyw fentrau newydd yn cael eu cyhoeddi am ddwy flynedd, gan fod digon yn mynd rhagddo yn barod. 

5.9 Nododd JH fod Hwb a Dysgu yn y Gymru Ddigidol wedi golygu buddsoddiad anferth gan Lywodraeth Cymru ond gofynnodd a ellid gwneud mwy i bwysleisio pwysigrwydd TGCh yn yr ystafell ddosbarth ac yn y cwricwlwm. Gofynnodd JH a fyddai'n bosibl neilltuo diwrnod HMS er mwyn i ysgolion ganolbwyntio ar y maes hwn.

5.10 Dywedodd OE y byddai'n annhebygol iawn yn y dyfodol agos. Rhoddwyd cynnig tebyg gerbron y Gweinidog yn ddiweddar, ond ni chafodd ei ystyried yn opsiwn ymarferol.

5.11 Fodd bynnag, awgrymodd OE y dylid adeiladu achos mewn perthynas â'r asesiadau PISA nesaf yn 2015. Dyma fydd yr asesiadau cyntaf i'w cynnal ar-lein, yn hytrach nag ar bapur. Efallai y bydd y Gweinidog yn fwy tebygol o gymeradwyo diwrnod HMS i baratoi disgyblion ar gyfer yr amgylchedd ar-lein newydd hwn, o gofio pwysigrwydd y canlyniadau hyn, yn arbennig yn dilyn ein perfformiadau llai na chlodwiw mewn asesiadau diweddar. Bydd angen meddwl ymhellach am sut y dylid geirio hyn.

5.12 Gofynnodd PR am gymorth parhaus i Addysg Bellach. Roedd ELWA arfer ariannu hyrwyddwyr i gynnig cymorth rheng flaen. A oes rhywbeth tebyg wedi'i gynllunio ar gyfer y dyfodol? Nododd OE fod colegau'n dysgu oddi wrth ei gilydd ar hyn o bryd, er bod angen gwneud mwy i hyrwyddo a gwella cysylltiadau. Awgrymodd OE y dylid gwahodd Graham Donaldson i ddod i siarad â'r Cyngor. Mae'n gweithio ar adolygiad o'r cwricwlwm ar hyn o bryd a dylai fod yn gallu cynnig cipolwg gwerthfawr i'r Cyngor. 

5.13 Nododd IT fod Cymru ar y blaen i wledydd eraill mewn perthynas â phrosiectau gweledigaethol. Nododd OE, naw mis ar ôl iddo gael ei benodi, fod y Gweinidog yn dal i lunio barn ar wahanol feysydd o fewn addysg ac yn chwilio am unrhyw straeon newyddion da i'w hyrwyddo.

5.14 Nododd JH fod llawer iawn o waith yn mynd rhagddo ar hyn o bryd ac y dylid defnyddio'r NDLE ym mis Gorffennaf i hyrwyddo hyn, yn ogystal ag amlygu a meithrin cysylltiadau â busnesau a diwydiant. 

5.15 Gofynnodd JH a fyddai'n bosibl cysoni TGCh ymhellach â'r Fframwaith Llythrennedd a Rhifedd. Nododd OE sylw na fyddai hyn yn bosibl tan ddiwedd y contract presennol yn 2016. 

5.16 Tynnodd OE sylw at adroddiad Williams (sy'n hirfaith). Roedd ei gylch gorchwyl, yng ngeiriau’r Prif Weinidog fel a ganlyn: “rhoi cyfle i’r rheini sy’n darparu gwasanaethau, y rheini sy’n atebol amdanynt o safbwynt gwleidyddol, a'r rheini sy'n eu defnyddio, archwilio sut y caiff gwasanaethau cyhoeddus eu llywodraethu: hynny yw, sut y cânt eu dal i gyfrif am eu perfformiad a’u darparu yn y ffordd fwyaf effeithiol i’r cyhoedd.”
5.17 Soniodd OE eto y dylid gwahodd Graham Donaldson i fynychu cyfarfod yn y dyfodol. 

Cam Gweithredu: Yr Ysgrifenyddiaeth i wahodd Graham Donaldson i fynychu cyfarfod yn y dyfodol. 

5.18 Nododd MJ fod newidiadau yn cael eu gwneud ar bob lefel ym myd Addysg ar hyn o bryd, ond y byddai newidiadau TGAU yn fwy tebygol o gael eu hadlewyrchu yng nghanlyniadau asesiadau 2018.
5.19 Nododd OE y bydd dyddiad i'r dyddiadur ar gyfer 11 Mehefin yn cael ei roi mewn cylchlythyr Dysg sydd i ddod, lle bydd y Prif Weinidog yn pwysleisio pam bod asesiadau PISA mor bwysig a bod yn rhaid eu cymryd yn fwy o ddifrif.
5.20 Nododd MJ yr ymddengys fod ffocws ysgolion yn rhy eang, gan arwain at ganlyniadau sy'n dangos bod myfyrwyr yn gyffredin ym mhopeth. Dylid eu hannog i ganolbwyntio ar lai o feysydd, mwy pwysig. 

5.21 Rhaid rhoi mwy o ystyriaeth i PISA o fewn cyd-destun digidol a chanolbwyntio ar y pethau allweddol sydd angen eu cyflawni.

6. Y Storfa Cynnwys Digidol Genedlaethol – Dan Sivak, CDSM Interactive Solutions

6.1 Rhoddodd DS drosolwg o brofiad 14 mlynedd CDSM yn y maes. 

6.2 Mae wedi ei gomisiynu i ddarparu tri pheth ar gyfer Llywodraeth Cymru:

6.2.1 Y goeden wybodaeth

6.2.1.1 Dyma sut y bydd cynnwys yn cael ei drefnu, gan hwyluso prosesau chwilio ac adalw.

6.2.1.2 Bydd hyn hefyd yn caniatáu argymhellion yn seiliedig ar dagiau, yn debyg i Amazon.

6.2.1.3 Bydd hyn hefyd yn caniatáu’r defnydd o nodau tudalen, categorïau a ffefrynnau a fydd o gymorth yn y dyfodol. 

6.2.2 Creu a chydgrynhoi cynnwys, gan gynnwys rhestrau chwarae

6.2.2.1 Bydd hyn yn galluogi unrhyw ddefnyddwyr dilys i gydgrynhoi cynnwys mewn strwythurau penodol - ymgorffori fideos, ychwanegu dyfyniadau ac ati. 

6.2.3 Ap ategol er mwyn cynnig mynediad symudol at Hwb

6.2.3.1 Bydd hyn yn rhoi mynediad i ddefnyddwyr at Hwb o unrhyw ffôn clyfar neu ddyfais llechen.

6.3 Soniodd DS am rai o'r partneriaid y maent yn gweithio gyda nhw ac a fydd ar gael i bob ysgol yng Nghymru – 

6.3.1 Mae Just2easy sy'n darparu astudiaethau achos a syniadau am wersi yn gweithio'n dda yn ardaloedd Abertawe a Sir Gaerfyrddin.

6.3.2 Mae'r Encyclopaedia Britannica, sydd â 200 o olygyddion llawn amser a 400 o gyfranwyr, yn diweddaru'r safle bob 15 munud, gyda mwy na 2.5 miliwn o ddelweddau sy'n rhydd o hawlfraint ar gael i'w defnyddio.

6.4 Yna, dangosodd DS brasddarluniau o'r dudalen a welir gan y cyhoedd. 

6.5 Mae'r tîm wrthi'n gweithio’n galed yn ystyried y cynnwys y mae wedi'i etifeddu ac maent yn anelu at lansio'r storfa ym mis Gorffennaf. 

6.6 Diolchodd JH i DS a gofynnodd i unrhyw gwestiynau gael eu cyflwyno i CR.

Cam Gweithredu: Aelodau i gyflwyno unrhyw gwestiynau ar gyfer DS i CR.

7. Contract e-ddiogelwch – Ron Richards, South West Grid for Learning

7.1 Dangosodd Ron Richards, Cynghorydd e-ddiogelwch South West Grid for Learning (SWGfL) fideo YouTube deg munud a ffurfiodd ran o'r cais ar gyfer contract e-ddiogelwch Llywodraeth Cymru. Mae'n rhoi ychydig o gefndir y cwmni sy'n gwasanaethu 15 o awdurdodau lleol yn Ne-orllewin Lloegr, ac mae hefyd yn nodi ei dull o hyrwyddo e-ddiogelwch.

7.2 Fel aelod sefydlol o Gyngor y DU ar Ddiogelwch Plant ar y Rhyngrwyd, mae'n gweithio gydag ystod eang o bartneriaid llywodraeth, addysg a diwydiant er mwyn dylanwadu ar bolisi a chwricwlwm ar lefel genedlaethol. Maent hefyd wedi bod yn bartner arweiniol o fewn Canolfan Rhyngrwyd Mwy Diogel y DU ers 2010, ochr yn ochr â Childnet International a'r Internet Watch Foundation, gan weithio ochr yn ochr â gwledydd Ewropeaidd eraill wrth lunio tirwedd diogelwch ar-lein ryngwladol.
7.3 I ddechrau bydd yn cynnal asesiad o'r tirwedd e-ddiogelwch bresennol yng Nghymru - gan nodi pa adnoddau yn ymwneud â chodi ymwybyddiaeth, cyfleodd hyfforddi, ymchwil bresennol, dulliau diogelu, a chymorth a chyngor sydd ar gael ar hyn o bryd.

7.4 Bydd hyn yn helpu i greu cynllun prosiect a fydd yn amlygu darpariaeth bresennol, yn nodi unrhyw fylchau yn y ddarpariaeth honno ac yn cyfleu canlyniadau'r asesiad hwn i randdeiliaid presennol. 

7.5 Caiff ardal dinasyddiaeth ddigidol ei chreu ar Hwb a fydd yn cynnwys adnoddau, eitemau newyddion, ymchwil, dogfennaeth prosiect a chylchlythyrau. 

7.6 “Cwricwlwm” Llythrennedd a Dinasyddiaeth Ddigidol – Yn seiliedig ar wyth elfen sy'n mapio adnoddau i ganlyniadau dysgu manwl, o'r Blynyddoedd Cynnar hyd at CA4. Yn darparu deunyddiau ystafell ddosbarth a chynlluniau gwersi manwl a dull gweithredu trawsgwricwlaidd cryf. Mae hefyd yn defnyddio iTunesU i hyrwyddo deunyddiau'n uniongyrchol i fyfyrwyr. 

7.7 Datblygwyd yr adnodd hunanadolygu e-ddiogelwch 360˚ safe gan SWGfL er mwyn helpu ysgolion i adolygu a gwella eu darpariaeth diogelwch ar-lein. Mae'n eu galluogi i fapio eu cynnydd, mae'n darparu cyngor clir ac yn cynnig adnoddau, yn ogystal â rhoi adborth a chymharu eu perfformiad ag ysgolion eraill ledled y wlad. Caiff fersiwn newydd dwyieithog o'r adnodd, sy'n benodol i Gymru, sef 360 Degree Safe Cymru ei ddatblygu’n fuan, lle caiff yr holl gynnwys ei adolygu a'i fireinio, a chaiff pob dolen ei diweddaru er mwyn adlewyrchu polisi a chwricwlwm Cymru. Bydd hwn hefyd ar gael drwy Hwb, drwy un mewngofnodiad. 

7.8 Yn gyffredinol, nod y prosiect yw: 

7.8.1 annog cydweithredu a meithrin rhwydweithiau cenedlaethol 

7.8.2 cynyddu sgiliau a chadernid digidol ledled Cymru

7.8.3 cysoni sut y rheolir diogelwch ar-lein

7.8.4 galluogi a helpu athrawon a gweithwyr proffesiynol i weithio ochr yn ochr â phlant er mwyn gwella eu gwaddol ar-lein.

7.8.5 creu diwylliant o ddiogelwch ar-lein sy'n goroesi cyfnod gweithredu'r prosiect.

7.9 Yna, rhoddodd RR gopïau o adroddiad (sy'n dal i fynd rhagddo) yn nodi canlyniadau arolygon a chyfweliadau diweddar â phobl ifanc . Rhai pwyntiau i'w nodi:

7.9.1 Mae 141 o ysgolion eisoes yn defyddio 360 degree safe (yn bennaf mewn ardaloedd sydd â phoblogaeth ddwys fel Caerdydd, Bro Morgannwg a Rhondda Cynon Taf) ac mae'r canlyniadau'n ymddangos yn debyg iawn i'r rhai ledled y DU. 

7.9.2 Mae ysgolion cynradd yn bell iawn y tu ôl i ysgolion uwchradd.

7.9.3 Tra nododd y rhieni a arolygwyd bryderon ynghylch seibr-fwlio, cynnwys amhriodol ac ymddygiad rheibus, nododd y gweithwyr proffesiynol a arolygwyd seibr-fwlio, ond cafodd yr holl gategorïau eraill ymateb sylweddol is, gydag ymddygiad rheibus ymysg un o'r rhai isaf.
7.9.4 Mae amrywiaeth mawr o ran defnydd o 360 degree safe ar draws awdurdodau yng Nghymru. Hyd yma mae 19% o ysgolion Cymru'n cymryd rhan, sydd ar ei hôl hi o gymharu â gweddill y DU lle mae 41% o ysgolion yn cymryd rhan. Yr oll mae hyn yn ei ddangos yw y mai megis dechrau mae'r prosiect. 

7.9.5 hefyd, nododd RR yr ymddengys fod ysgolion cynradd bellach yn dal i fyny ag ysgolion uwchradd yn y rhan fwyaf o feysydd sy'n ymwneud ag e-ddiogelwch. 

7.9.6 Ymddengys fod pobl ifanc yn dysgu am e-ddiogelwch drwy'r ysgol/coleg neu eu rhieni yn bennaf. 

7.9.7 Teimla'r rhan fwyaf o bobl ifanc nad oes angen unrhyw gefnogaeth bellach arnynt.

7.10 Cynhelir nifer o ddigwyddiadau e-ddiogelwch byw ledled Cymru - ar hyn o bryd maent wedi eu trefnu ar gyfer Wrecsam, Ynys Môn, Abertawe a Merthyr Tudful. Bydd hyfforddiant ar-lein yn cael ei gynnig hefyd drwy weminarau hyd at fis Mai 2015.

7.11 Mae llif gwaith arall yn cynnwys datblygu “Cwricwlwm Llythrennedd Digidol” gyda Common Sense Media. Bu cryn drafod ynghylch y maes hwn - yn bennaf mewn perthynas â disgrifio hyn fel ‘cwricwlwm’. Pwysleisiwyd bod gwaith yn y maes hwn yn mynd rhagddo eisoes, y gall y “Cwricwlwm Llythrennedd Digidol” newydd hwn ei ddrysu.

· Mae GM wedi bod yn gysylltiedig â datblygu Fframwaith Llythrennedd Digidol, a fydd yn rhan o  Fagloriaeth Cymru yn cwmpasu’r Cyfnod Sylfaen hyd at CA4. 

· Bu HM yn helpu i ddatblygiad gwaith ar Sgiliau Hanfodol sy'n cwmpasu CA4 hyd at Addysg Bellach a allai gael ei gyflwyno yn gymharol fuan (o fis Medi 2014). 

7.12 Pwysleisiodd RR mai adnodd ychwanegol yw hwn, yn hytrach na ‘chwricwlwm’ ynddo'i hun. Awgrymodd GM tra bod Common Sense Media yn ffynhonnell dda iawn ar gyfer deunyddiau ar sawl pwnc, gan gynnwys e-ddiogelwch, y dylid gwneud y derminoleg yn glir, er mwyn osgoi dryswch. Dylid yn hytrach hysbysebu hwn fel “fframwaith”.

7.13 Gofynnodd LH i'r Cyngor am ei farn ynghylch p'un a ddylid mabwysiadu a hyrwyddo hwn yn yr interim (o leiaf ar gyfer y cyfnodau allweddol cynnar) neu a ddylid dal yn ôl. Nododd HM y gallai hyn oll ddibynnu ar p'un a yw'r gwaith ar Sgiliau Hanfodol yn mynd i fod ar gael o fis Medi.  Cytunodd y Cyngor y dylid mabwysiadu hwn gyda'r bathodyn “interim”.

7.14 Gofynnodd PR a all yr adnodd 360 gael ei ddefnyddio gan golegau Addysg Bellach. Nododd RR er bod yr adnodd wedi'i gynllunio i'w ddefnyddio gan ysgolion, nid oes rheswm pam na all colegau ei ddefnyddio. 

7.15 Dywedodd RR y bydd y peilot yn dechrau ym mis Gorffennaf, a'r bwriad yw ei lansio'n swyddogol ym mis Tachwedd. Yna, cynhelir gwerthusiad cychwynnol rhwng mis Ionawr a mis Mawrth.
8. Cofnodion y cyfarfod diwethaf (18 Mawrth 2014)

	4.4
	Gofynnodd MJ i LH am fwy o sgrinluniau o'r gragen uwchradd.

	4.12
	Rhannodd MJ bryderon nad yw ysgolion Pen-y-bont yn cael eu hysbysu o hyfforddiant ar gyfer ysgolion uwchradd. CO i roi diweddariad i'r Cyngor.

	4.19
	LH i ymchwilio i ffocws penodol ar godio.

	4.32
	HM i anfon rhestr o arweinwyr Sefydliadau Addysg Bellach at JG

	5.4
	LH i roi adborth i JH ar drwyddedu ERA+ ar ddealltwriaeth ysgolion yng Nghymru.

	5.5
	CO i roi diweddariad cyffredinol ar ymgysylltu presennol â'r BBC.

	7.3
	Trafododd y Cyngor yr angen i gytuno ar drefniadau teithio i Ogledd Cymru ym mis Gorffennaf ac i roi manylion pa westai / tocynnau hedfan sydd angen eu harchebu ac ati i'w cydweithwyr. CR i ymchwilio i hyn.

	2.46
	Tîm Hwb i ymchwilio ymhellach i gostau Res y BBC gyda thîm technegol y BBC a rhoi diweddariad pellach i'r Cyngor.

	3.5
	Unrhyw gwestiynau ar gyfer Gary Stone (Cymru Ddigidol) i'w cyflwyno drwy CR.

	4.8
	Aelodau'r Cyngor i gyflwyno cwestiynau ar gyfer Nia Williams (Amgueddfa Genedlaethol Cymru) i CR.

	5.18
	Yr Ysgrifenyddiaeth i wahodd Graham Donaldson i fynychu cyfarfod yn y dyfodol.

	6.6
	Aelodau i gyflwyno unrhyw gwestiynau ar gyfer DS i CR.




